
Drakula, Aita Santuaren aliatu fina

MANTUA, 1459. Pio Il.a Aita Santuak
kristau herrietako ordezkariak kontzi-
lioan bildu zituen, Konstantinopla
hartu zutenetik etengabe aurrera ari
ziren turkiarren aurka beste gurutzada
bat antolatzeko asmoz. Baina, salbues-
penak salbuespen, europar buruzagick
ez zioten deialdiari jaramonik egin,
beren arteko liskarretan nahasita bai-
tzeuden. Bi salbuespenetako bat Hun-
gariako Mattias Corvinus erregea izan
zen; bestea, Valakiako Vlad Il.a Tepes
printzea, paldoztatzailea ezizenez ezagu-
na, harengan oinarrituta Bram Stoke-
rrek 1897an Drakula pertsonaia sortu
zuenetik are ezagunagoa.

Bi buruzagiek turkiarrak oso gertu
zituzten eta, beraz, haiek ziren Aita
Santuaren proposamenak aurre egin
zezan interes handiena zutenak. Pio
I1.arekin bat egitea erabaki zuten eta
Aita Santuak 40.000 dukat eman ziz-
kien turkiarrak geldiaraziko zituen
armada osatzeko. Aita Santuaren babes
ekonomikoak adoretuta, Vladek erabaki
zuen Mehmed Il.a sultanak mendekotza keinu gisa exi-
jitzen zuen zerga —10.000 dukat eta jenizaroen ejertzi-
torako 500 gizon— ez ordaintzea. Erdeinua ezin onartu-
rik, sultanak Vlad hiltzeko agindua eman zuen.
Horretarako, Hazma Bey general turkiarrak Valakiako
printzearekin biltzeko eskaera egin zuen, akordio berri
baten baldintzak adosteko aitzakian. Vladek bazekien
bilera hura tranpa bat zela; etsaiei aurre hartu zien eta
turkiarren ordezkaritzako kide guztiak paldoztatu
zituen. Aita Santuari eta hungariar aliatuei bere asmoen
berri eman gabe, printzeak Danubio ibaia zeharkatu
zuen eta armada otomanoati eraso egin zion. 20.000
soldadu inguru paldoztatu zituen, paldoz eta gorpuz
baso ikaragarria osatuz.

PINTORICCHIO

Ezkerrean Pio Il.a Aita Santua (1405-1464), eta eskuinean Vlad lll.a Valakiako
printzea (1431-1476), Vlad Drakulen semea, Bram Stokerren Drakula
pertsonaiaren inspirazio iturria.

Nicola di Modrussa ordezkariaren hitzen bidez izan
zuen Aita Santuak Vladek egindakoen berri: “Batzuk
gurdien gurpil azpian txikituta hil zituzten, beste batzuk
biluztu eta bizirik larrutu zituzten, beste batzuk txinga-
rretan erre zituzten; gehienak paldoztatuta hil ziren,
paldoak uzkitik sartzen zizkieten eta, erraiak zeharkatu
ondoren, ahotik irten”.

Kristaudiaren buruzagi espiritualak moral kristauaren
aurkako izugarrikeria horien berri izan zuenean, ez zuen
ezertxo ere egin. Finean, helburu politikoek
zuten lehentasuna, otomanoak arrastoan sar-
tuta edukitzeak, alegia, eta gorpuz osatutako
amesgaiztozko zuhaizti hura fedegabeen
aurkako arma psikologiko eraginkorra zen. M

Egiptoarrek meteoritoetako burdina landu zuten

EGIpTO IPARRALDEAN, el-Gerzeh
herrixka inguruko bi hilobitan, 1911n
topatutako burdinazko bederatzi
lepoko ale aztertu berti dituzte Lon-
dresko Petrie Museoko ikerlariek, eta
5.000 urte baino gehiago dituztela
ondorioztatu dute. Beraz, inoiz aur-
kitutako burdinazko objektu landu

zaharrenak dira, Burdin Aroa hasi
baino 2.000 urte inguru lehenago
manufakturatutakoak. Eta nondik
lortzen zuten lehengaia, gizakia bur-
dina galdatzen ehunka urte geroago
hasi bazen? Espaziotik, nagusiki bur-
dinaz eta nikelaz osatutako meteorito
zatietatik. H

